
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ТӨМӨР ГАНС

	 

	Эрт урьд цагт нэг хаан байжээ. Түүний тансаг шилтгээний ойролцоо түмэн зүйлийн ан амьтан жигүүртэн шувуугаар баялаг ой байдаг ажээ. Хаан торгон цэргээсээ нэгийг сонгож бор гөрөөс олж ир гэж илгээв. Илгээсэн цэрэг эргэж ирэхгүй болохоор эзэн хаан сэтгэл зовнин эрэлд хоёр цэргийг гаргажээ. Энэ удаа бас л амжилтгүй, эрэлд гарсан цэргүүд элсэнд хаясан үр шиг сураггүй. Гурав хоног хүлээгээд эргэж эс ирсэнд хаан бүх торгон цэргээ цуглуулж гэнэ. Ойг хөндлөн гулд нэвт шувт нэгж, сураггүй болсон гурван цэргийг олохоос нааш битгий эргэж ир гэж зарлиг буулгажээ.

	Торгон цэргээс ганц ч хүн эргэж ирсэнгүй ядахдаа дагуулж явсан нөхдөөс нь ч буцаж ирсэн нь үзэгдсэнгүй. Цөм ор сураггүй алга болжээ. Түүнээс хойш хэн ч тэр зүг зүрхэлж хандсангүй. Хаан уйтгар гунигт орчлонд нам гүм чив чимээгүйн дунд, хааяа харцага шонхор дүүлэн нисэхийг харсаар олон жил болжээ.

	Гэнэт нэг өдөр хааныд урьд зүс үл таних нэр үл мэдэх анчин эр ирж гэнэ. Тэгээд хааны албанд хүчин зүтгэх хүсэлтэй. Аюулт их ойд ан агнах эрмэлзэлтэй гэж ярьжээ. Хаан түүнийг сонсоод ороолон чөтгөр шүглэсэн ойд ор ганцаар явуулахыг хориглож,

	— Тэр зүг хандсан хүн эргэж ирсэн түүхгүй гэж эрс татгалзаж гарчээ.

	— Хаантан минь би амь дүйсэн аюулаас айж шантарч явсан удаагүй билээ гэж хэлээд нохойгоо хөтөлсөөр балар ойн зүг бараагүй арилж өгчээ.

	Нэлээд явсны хойно амьтны мөр гарч, нохой шиншлэн хөөв. Ялимгүй жаахан явтал намаг ус боов. Тэр намгийн дээгүүр нүцгэн гарууд сарвалзаж мөрдөж явсан нохойг мөчийн төдийд шүүрэн авч ор мөргүй далд оров. Анчин үүнийг үзээд ар тийшээ эргэж хувин барьсан гурван хүн авчраад намгийн усыг шавхаж эхлэв. Шавартай усыг шавхаж дуусаад лаг шавартай ёроолыг хартал өвдгөө хүрсэн үстэй сухай шиг улаан биетэй чармай нүцгэн хүн сур шиг сунаж хэвтэнэ гэнэ.

	Олсоор түүнийг урхидан аваад, олойртол татан хүлж байгаад ордонд авчирч тушаав гэнэ. Ойн аварга хүнийг ордны тус газар төмөр торонд суулгаад, онгойлгосон хүнийг цаазлах хууль гаргаж, орох түлхүүрийг хатандаа хадгалуулжээ. Тэр цагаас хойш ойд явсан хүн осол эндэгдэлгүй ирэх болсон гэнэ. Хаан долоон настай хүүтэй юм санжээ. Нэг өдөр хүү нь тоглож яваад алтан бөмбөгөө торонд унагаж орхижээ. Хүүхэд торын дэргэд гүйж очоод

	— Миний бөмбөгийг шидээд өгөөч гэв.

	— Үгүй. Чи торын хаалгыг эс нээвэл бөмбөгийг чинь өгөхгүй гэж ойн хүн хариулав. 

	— Үгүй хаалгыг чинь нээх эрх хараахан надад үгүй, хаан эцгийн минь зарлиг хамаг олонд хууль гээд явчихжээ.

	Хүү маргааш нь ирээд бөмбөгөө гуйв. Ойн хүн хилэгнэн «Хаалга нээ» гэж хашхирав. Хүү үл нээжээ.

	Нөгөөдөр нь болж эцгээ анд мордсон хойгуур хүү торын дэргэд очиж гэнэ.

	— Би торын хаалгыг нээе гэж бодсон ч надад түлхүүр байхгүй шүү дээ гэж хүү өгүүлэв.

	— Түлхүүр ээжийн чинь дэрэн дор бий. Чи түүнийг авч чадна шүү дээ гэж ойн хүн хариулав. Хүү бөмбөгөө авах сан гэхээс аюул осол аль бүхнийг умартжээ. Түлхүүр нууж авч ирээд хуруугаа хавчуулж байж сая арайхийж онгойлгов. Ойн хүн гарч ирээд хүүд алтан бөмбөгийг өгөөд өөрөө том том алхлан яаран сандран яваад өгчээ.

	Гэнэт хүүгийн дотор аягүй болж,

	— Ойн хүн гуай битгий яваач, намайг зодно шүү дээ гэж хашхирав.

	Тэгэхээр ойн хүн хүрч ирээд хүүг мөрөн дээрээ суулгаад ойн зүг яаравчлан алхлав.

	Хаан ан аваас эргэж ирээд хоосон торыг харж юу болсныг хатнаас асуухад мэл гайхаж цэл хөхөрчээ. Эхлээд түлхүүрээ эрж гэнэ. Дараа нь хүүгээ дуудаж гэнэ. Бараа сураг ч алга. Хаан бүх хүнээ дайчлаад явдаг газар бүхнийг нь нэгжээд олсонгүй гэнэ. Хаан учрыг битүүгээр таамаглаж ордны дотор уй гашуу дүүрчээ.

	Ойн хүн тайгадаа эргэж ирээд хүүг газарт буулгаж ийн өгүүлжээ.

	— Чи одоо эцэг эхийнхээ барааг дахин харахгүй дээ. Чи намайг чөлөөлсөн. Тиймээс би чамайг тэжээж тэтгэнэ. Миний хэлсэн үг, заасан зөвлөгөөг алдахгүй дагавал эндэхгүй болно. Надад алт мөнгө үнэт эрдэнэсийн зүйлс орчлон хорвоод эгнэхгүй бий.

	— Тэгээд хүүд хонины арьсаар дэвсгэр засаж өгөөд өөрөө дугжирч гэнэ.

	Маргааш өглөө хаан, хүүг дагуулсаар худгийн дэргэд хүрч ирэв.

	— Чи алтан худгийг харж байна. Усан болор шиг тунаж, арчсан толь шиг гялалзаж байгаа биз. Чи энэ худгийг харж хамгаалах болно. Өчүүхэн ч юм унагааж болохгүй. Ялихгүй юм орвол бохирдоно. Орой бүр ирж захиа даалгавар хир зэрэг биелүүлж байгааг чинь шалгана гэж хэлэв.

	Хүү худгийн дэргэд суугаад тоос хүргэхгүйг хичээнэ. Худгийн уснаа алтан загас шумбан наадаж алтан могой эрчлэн хөвнө.

	Сууж байтал гэнэт хуруу нь байж суухын аргагүй халуу оргиж өвдөв. Гайхахдаа усанд дүрээд автал хуруу нь алт болчхов. Түүнийг арилгах гэж арчиж зүлгээд ядаж цөхөөд барсангүй. Орой нь ойн хүн:

	— Төмөр Ганс «түүний нэр» эргэж ирээд

	— Худагт юу орчхов оо гэж асуув.

	— Юу ч оруулаагүй гэж хүү хариулаад гараа ардаа нуув. Чи худагт гар хуруугаа дүрсэн байна. Гэвч анхны удаа уучилъя. Дахин юугаар ч бохирлохгүйг хичээх хэрэгтэй.

	Нэг өглөө үүрийн таван жингээр босож худгаа манаад сууж байтал бас л нэг хуруу нь янгинаж гэнэ. Гайхахдаа толгойдоо үрээд орхисон чинь нэг ширхэг үс худагт унажээ. Хүү хурдхан гэгч татаад гаргасан боловч нөгөө үс бас л алт болон хувирчээ.

	Гэтэл удалгүй Төмөр Ганс ирж

	— Эцсийн удаа чамайг уучилъя. Одоо дахиад юм оруулбал худгийн ус бохиртож чиний надтай байх хугацаа дуусна гэж сануулав.

	Гурав дахь өдөр хүү худгаа аанай манаад сууж байжээ. Гайтай хуруу бас л тэсэхүйеэ бэрх өвдөж байна гэнэ. Шүд зуугаад тэвчиж чадав. Тэгж суухаар бие нозоорч уйтгар дарав. Худгийн усанд дүрсээ харж наадаж гэнэ. Усанд ойртох тутам дүрс тодорно. Тэгж байсаар халимаг үсээ дүрж орхижээ. Сандраад өндийтөл нэгэнт хожимдож. Өглөөний нарны гэрэлд өнгө туяарсан алтан толгойтой хүү болжээ.

	Хөөрхий бяцхан хүү хэчнээн айсныг үгээр гарган илэрхийлэн бичиж үзүүлэхэд бэрх юм. Хаан хүү арга чирэг эрсээр халааснаас алчуур гаргаж зангидав. Хүү элдэв шалтгаанаар биеэ өмөөрч, хэргээ зөвтгөвч тус нэмэр огтхон ч болсонгүй. Түүний алтан үс өнгө туяаран намирч хоёр мөрийг даван хөглөрөн унжих ажээ.

	— Чи энд үлдэх шалгалт давж гарч чадсангүй. Одоо хөрст дэлхийгээр тэнүүчилж хөөрхий ядуусын амьдралыг биеэр үзэх болно. Чиний тэвчээр сул ч сэтгэл хиргүй юм. Тиймээс би чамайг өрөвдөж хайрладаг билээ. Амь зууж явахдаа аюул заналд учирвал алсын ойд очоод,

	— «Төмөр Ганс» гэж дуудаарай, би чамд тусална, эр чадал минь хэмжээгүй их, эдлэн хөрөнгө минь хязгааргүй баян. Чамайг хөсөрт орхиж хөлд үрэгдүүлэхгүй ажээ.

	Хаан хүү ойн амьдралыг орхиж харанхуй өтгөн ой дундуур чиг зүг мэдэхгүй зөрөг зам дагасаар олон хоног явж том хотод ирж гэнэ. Тэнд амь зуух ажил эрээд олсонгүй. Үнэндээ сурсан эрдэм байхгүй болохоор хүчрэх ажил ч байсангүй. Эцэст хааны шилтгээнд хүрч хир таарсан ажил хүсжээ. Ордны шадар бараа бологчид оноож өгөх ажлаа олоогүй, гэвч онцын хөөрхөн хүүд шохоорхож ордонд үлдэх зөвшөөрөл өгчээ. Яв явсаар тогооч дэргэдээ авч түлээ оруулах ус бариулах, үнс гаргуулах ажилд томилсон гэнэ.

	Нэг өдөр хаанд зоог барих хүн олдсонгүйд хүүг илгээжээ. Алтан буржгар үсээ амьтан хүнд үзүүлэхийг үл хүсдэг хүү тогоочийн цагаан малгайнаас тун ч салдаггүй байжээ. Эзэн энэ удаа бяцхан хүү ёс алдсаныг буруушааж:

	— Хаанд зоогийг барихдаа малгай авч, толгой мэхийх ёстой гэж ихэмсэг дээрэнгүй зангаар итгүүлэн сурган хэлэв. Энэ үгийг сонссон хүү,

	— Хаан эзэн минь, толгойтой үс минь ширдэг шиг даахирсан учир том ихэст харуулах учиргүй гэжээ.

	Хаан тогоочийг дуудаж ирүүлээд учир мэдэхгүй улаан нялцгай жаалыг ажилд аваад, сэтгэл эмээхгүй хоол зөөлгөсөн гэж учир нажиргүй загнаж үтэр түргэн хөөн зайлуул гэж өндөр дуугаар тушаажээ.

	Тогооч хүүг ихэд өрөвдөж, цэцэрлэгч өвгөнд дагалднаар шилжүүлэв. Хүү өвлийн тэсгэм хүйтэнд, зуны аагим халуунд ялгалгүй газар шороо ухах сэндийчих, мод цэцэрлэгийг тарих, усалж арчлах зэрэг ажлыг эрхлэх болов. Зуны өдөр цэцэрлэгтээ ажиллаж байж нар хэншүү үнэртэн төөнөж хөлс чим чим дусална. Сэрүүцэхээс өөр аргагүй болсонд малгайгаа авбал нарны гэрэл хүүгийн үс нь ээ тусан хугарч хааны охины унтах өрөөнд шаргал туяа цацраав. Учрыг мэдэхээр хааны охин босон харайж бяцхан хүүг харснаа:

	—Хөөе залуу цэцгийн баглаа авчирч өгөөч гэж дуудав.

	Малгайгаа бушуухан өмсөөд ерийн цэцэг баахан зулгааж жирийн баглаа хийгээд хатанд өргөн барихаар өндөр шат өөд өгсөн гүйтэл, цэцэрлэгч их авхайтай яг мөргөлдөж орхилоо. Цэцэрлэгч авхай

	—Хааны охинд гартаа дайралдсан муу цэцэг өргөх санаа чамаас хаанаас төрөө вэ? Буцаж очоод анхилуун үнэртэй аятайхан өнгөтэй сайхан цэцгээс түүж авчир гэж тушаав.

	Хүү таримал цэцэгт орвол талын цэцэг дээр биш үү? Танхил охинд тааламжтай бус уу? гэж хариулав. Цэцгийн баглаагаа бариад хатагтайн лавринд ортол

	Ихсийн өмнө ийм тоомсоргүй байж зохихгүй гэж хааны охин өгүүллээ.

	— Эрхэмсэг хатагтай минь толгойтой үс ширдэг шиг даахирч, том ихэст үзүүлэх аргагүй.

	Тэгэхээр хааны охин намайг шүүрч аваад тунамал өнгөтэй алтан үе хүүгийн дал мөрийг бүрхэн намирахыг ширтэн байж сэтгэл зүрх нь догдолжээ,

	Хүү дотор бачимдаж зугтах гэтэл гараа бариулснаа ухаарч, гайхахдаа хатны бариулсан алтан төгрөгийг барилан зогсоно. Тэндээс алтан төгрөгөө авчирч цэцэрлэгч авхайн хүүхдүүдэд бэлэглэв.

	Маргааш нь хааны охин залууг бас л дуудаж амьд цэцгийн баглаа барихыг охин хүсэж гэнэ. Хүүг ортол хатан малгайг шүүрэв. Хаширсан хаан хүү хоёр гараар дарсан тул авч чадсангүй. Мөн л алтан төгрөг шагнаад гаргав. Алт мөнгөний үнэ цэнийг ойлгож ухаараагүй нөгөө хүү ахиад л цэцэрлэгч авхайн хүүхдүүдэд тоглоом болгон өгч гэнэ. Нөгөөдөр энэ байдал мөн л давтагдав. Гэхдээ ялгаатай нь хааны охины өгсөн алтан мөнгийг авсангүй.

	Их удалгүй улс орон дайны хөлд оров. Илүү хүчтэй дайсны довтолгоог няцаах чадал бий эсэхийг тэнсэхээр хаан албат ардаа цуглуулав гэнэ. Хаан хүү цугларсан олны дундаас цэцэрлэгчийг даган гарч ирээд

	— Энэ бие өсөж эр бие чангарч байна. Унах морь өг, улсаа хамгаалах байлдаанд явна гэв.

	Улс амьтан элгээ хөштөл инээцгээж:

	— Биднийг явсан хойно адууны хашаанд очоод аль дуртайгаа уна гэж даажигнажээ.

	Нээрээ ч хүн ард их хөл болж дайнд хөдөлж гэнэ. Адууны хашаанд орвол урд хөл нь доголон, унаад явахад тургиа зүсэн буруу, ясан янгиа ганц морь үлдсэн байжээ. Олдсон морио унаад үлдсэн гэж гутарсангүй балар ойн зүг давирч гарчээ. Ойн гүнд орж ирээд «Төмөр Ганс» гээд гурван удаа хашхирч гэнэ. Ойн цуурай хангинаж уул даяар дуурайх мэт болжээ. Хоромхон зуур ойн хүн өмнө нь ирж

	— Хүүд юу хэрэгтэй байна гэж асуулаа.

	— Дайн тулалдаанд ороход давж туулж ирэх сайн морь хэрэгтэй гэв.

	— Агт шилдэг морьтой ч болно. Анд сайн нөхөртэй ч болно гээд эргэмэгцээ ойн хүн хоромхон зуур алга болов.

	Гэтэл тэр зүгээс онгон тарган биетэй омголон аргамаг хөлгийг булиа адуучин эрийн булчинт гар тогтоож ядан авч айсуй харагдлаа. Түүний цаанаас мөнгөн дуулга нь нарны сэрэлд гялалзсан морьт цэрэг эгнээ эгнээгээр цувж харагдана.

	Адуучин залууд хазгар гүүг шилжүүлэн агтын магнай аргамаг хөлгийг унаад цэгцрэн жагссан цэргийн өмнө довтолгон гарч оджээ. Дайны тулалдааны талбарт хүрэлцэн очтол хааны цэрэг ихэнх нь алагдаж амь зулбан зугтах аюулт мөчийг хүлээж байжээ. Ган төмөр цэрэгтэй, гайхам эрдэмт хөлөгтэй баатар хаан хүү дайран довтлон орж дайсныг хиар цохин гарчээ.

	Хүү оргож зугтсан дайсныг ор ганцыг ч үлдээлгүй хядаж бүгдийг дуусгаад их ойдоо буцжээ. Балар их тайгын гүнд ороод «Төмөр Ганс» гэж байдаг чадлаараа хашхирав. Өршөөлт нөхөр «Ганс өмнө нь хүрч ирээд:

	— Хүүд юү хэрэгтэй вэ? Хүссэн бүгдийг өгнө гэхэд:

	— Аргамаг хөлгөө эргүүлж ав, алдарт цэргээ буцааж ав. Харин миний доголон гүүг авчир гэж хэлэв.

	Хүүгийн гуйлт ёсоор бүтэж доголон гүүгээ унасаар гэрийн зүг гэлдэрчээ.

	Хааныг эргэж ирэхэд охин нь угтаад гарчээ. Олон бүгдээр тосоод иржээ. Ялалтын баяр хүргэхээр цуглажээ.

	— Би ялалтыг хийсэнгүй. Харин нэг үл таних ноён цэрэгтэйгээ ирж дайсныг дарлаа гэв.

	Хатан тэрхүү ноёныг мэдэхийг хүсэхэд хаан дайсныг үлдэн хөөгөөд явснаас хойш түүний барааг харсангүй гэж хариулав. Хааны охин цэцэрлэгчээс дагалдаж сураглавал

	— Тэр саяхан доголон гүүгээ унасаар эргэж ирсэн гэж инээж өгүүлэв. Улсууд «бороохой хөлтэй унаа чинь буцааж чамайг авчраа юу? Бойтог залуу өөрөө нойр ханаад ирэв үү? гэж асуухад» Би гавьяа байгуулаад ирлээ.

	«Хэрэв намайг оролцоогүй бол хэцүүдэх байсныг та нар мэднэ үү» гэхэд хурсан олон инээд болсон гэж хөгшин цэцэрлэгч нэмж тодотгов.

	Хаан охиноо дуудаж:

	— Би 3 хоног их найр хийнэ. Тэгэхэд чи алтан алим хаяж тогло, тэр найрт нэргүй баатар лав ирэх байх гэж хэлэв. Яг найр зарласан үеэр хүү ойдоо очиж: «Төмөр Гансаа» дуудав.

	— Хүүд юү хэрэгтэй байна гэсээр итгэлт нөхөр Ганс нь хүрээд ирэв.

	— Хааны охины алтан алимыг яаж авах вэ? гэж хүү сандран өгүүлэв.

	— Энэ тун амархан хүү минь. Алим аваад ч зогсохгүй аз хийморь чинь гялалзана. Суман зээрд хөлөг унаж, сүр хүчит хуяг өмсөж, суу заль төгс явах болно гэв.

	Болзоот өдөр болж дагина алтан алимаа атгасаар гарч ирэв. Тайж ноёд цугларсан гэж тоймгүй. Тэдний дунд мань эр хуяг дуулгатай зогсож байв. Охин олны дунд алимыг орхитол нөгөө хүү шүүрч аваад нисэх мэт далд оров.

	Маргааш өдөр алим шүүрэх уралдаан бас л үргэлжилж Төмөр Ганс нөхөртөө цагаан хуяг дуулга өмсгөөд, цагаан морь унуулаад илгээж гэнэ. Мань залуу бас л шүүрч аваад арилаад өгчээ.

	Хаан үүнийг үзээд хачин их хилэгнэж, авсан хүн надтай золгож нэрээ хэлэх хэрэгтэй гэв.

	Тэгээд алимыг авч ордноос зугтсан хүнийг арга эвээр эргэж эс ирвэл, галт зэвсгээр гардаж уулзана гэж зарлиг болов. Гурав дахь өдөр Төмөр Ганс хаан хүүг хар хуяг дуулгатай хар хөлөг морьтой илгээжээ. Залуу дахин алимыг шүүрч чадав. Тэгээд мөн л зугтаж гарав. Хааны цэрэг хөөсөөр гүйцэж ирээд хаан хүүгийн хөлийг шархтуулав гэнэ. Хүүг жолоо сунган ташуур өгч морь ч хазаар даран нисэх мэт хатирч байж. Гэтэл залуу ноёны төмөр дуулга унаж алтан үс нь гялалзахыг хөөсөн бүгдээр үзэж, хөхөртөл гайхаж хоцров. Хааны цэргүүд эргэж тохиолдсон бүхнийг айлтгав.

	Маргааш өглөө хааны охин, өвгөн цэцэрлэгчээс өнөөх дагалдныг асуухад

	Магадгүй ажлаа хийхээр маадайтал алхаж явна. Харин жаал сэжигтэй, баяр наадамд оролцоод бараг шөнө ирсэн. Бас миний хүүхдүүдэд гурван алтан алим үзүүлсэн сурагтай гэж өвгөн нэгд нэгэнгүй тоочив.

	Тэгэхээр нь хаан залууг дууджээ. Бас л малгайтай орж ирээд хэнэггүй зогсож байна гэнэ. Охин гүйж очоод малгайг нь автал алтан шаргал үснээс нь арван зүгт гэрэл цацарч тунарсан шаргал өнгөнд цугларсан олон нүд гялбаж гэнэ.

	— Гурван өдрийн наадамд гурван өнгийн дуулгавартай, гурван зүсмийн морьтой ирж гурван алим авдаг ноён чи мөн гэж үү? гэж хаан гайхангуй асуухад:

	Хүү тиймээ гэж хариулаад халааснаас алимыг гаргаж хаан эзэнд өргөв гэнэ. Хэрэв танд өөр баталгаа хэрэгтэй бол хааны цэргийн хурц жадны халуун шарх арилаагүй байна. Түүнээс өөр нотолгоо хүсвэл түрэмгий дайнд ялагдахад чинь түргэлж тусалсан хүн чинь би байна гэж хэлэв.

	— Хэрэв энэ бүх гавьяаг байгуулсан нь үнэн бол эгэл цэцэрлэгчийн дагалдан биш, эрдэнэт хүний үр буй заа. Эцгийн алдрыг хэлнэ үү? гэж хаан лавлав.

	— Миний эцэг хүчит их хаан бий. Эдлэн хөрөнгө гэвэл энэ ертөнцөд эгнэшгүй эрдэнэ билээ. Хэргийн бүх үнэнийг тушаасан үнэн болж ачийг ачаар хариулах нь амьд хүний ёс билээ. Хэрхэхийг өгүүлэн соёрх гэж хаан хэлэв.

	— Юү үнэн бол энэ үнэн. Ганцхан хүсэхэд охиноо надад гэргий болгож өгвөл түүнээс сайн юм юу байх билээ гэв.

	Үүнийг сонссон хааны охин би түүний алтан үсээр нь цэцэрлэгчийн дагалдан бишийг, аль эрт мэдсэн юм. Шулуун шударга шүү чи гээд шууд тэвэрч аваад үнсэв гэнэ.

	Хурим найраа хийж гэнэ. Хайрт хүүгээсээ хагацаад уулзах итгэлээ барсан аав, ээж хоёр нь ч иржээ. Найр хурим эд дундаа орж хөгжим дуу хослон хангинаж байтал гэнэт хаалга нээгдэж нэг их үзэсгэлэнт хаан олон шадар нөхдөө дагуулан орж иржээ. Тэгээд хүүгийн дэргэд очиж түүнийг тэвэрч аваад:

	— Би ойн хүн болон хувирсан Төмөр Ганс байна. Чи миний эд шидээр ингэсэн юм. Миний бүх л эдлэн хөрөнгө энэ мөчөөс эхлээд цөм чинийх болно гэж өгүүлж гэнэ ээ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

